
Ordførarane i Odda, Jondal og Kvam ønsker at det blir sett på alternative 
tunnelpåhogg. 

 
– I Austrepollen meiner kommunane at rapporten ikkje svarar til 
forventningane. Tre av påhogga føreset bru over Austrepollelva nær sjø. 
Austrepollen er ei lita bygd i ein trong dal. Brua vil bli ein svært 
dominerande konstruksjon, både når ein ser ut av bygda og inn til bygda, 
skriv Roald Aga Haug, Jon Larsgard og Jostein Ljones, på vegner av Odda, 
Jondal og Kvam kommunar i ein felles uttale til Hordaland fylkeskommune. 

Bakgrunnen er forprosjektet om ny tunnel på fylkesveg 7 mellom 
Nordrepollen og Austrepollen i Kvinnherad kommune. Rapporten frå 
forprosjektet vart presentert for kommunane i desember, og dei fekk høve til 
å senda inn merknader innan 17. januar. På bakgrunnen av merknadene vil 
fylkeskommunen vurdera eit tilleggsoppdrag til Norconsult før forprosjektet 
blir avslutta. 

Ber om kvalitetssikring 

I brevet frå dei tre kommunane vert det peika på to alternative 
tunnelpåhogg nær Austrepollen som dei vil ha vurderte. I rapporten er det 

foreslått fem ulike alternativ. Begge alternativa kommunane legg til, ligg 
nærare Folgefonntunnelen. 

– Kommunane er overraska over at rapporten ikkje i større grad 
skildrar og vurderer fleire aktuelle tunnelpåhogg mellom 
Folgefonntunnelen og «påhogg G». Då rapporten er tydeleg på at 
anleggsgjennomføring for «påhogg G» kan bli vanskeleg, burde det ha 
vore vurdert påhogg lengre aust, skriv dei. 

Kommunane har også fleire merknader om kostnader, finansiering og 
skredsikring. Medan Norconsult opererer med ein kostnad på 1-1,2 
milliardar kroner, meiner kommunane at dette er svært konservative prisar. 

– I ein tidleg fase er det naturleg at det vert lagt inn noko usikkerheit. 
Me meiner likevel at prisane bør reflektera konkrete referansetal for 
tunnelprosjekt i vår region, skriv dei. 

Dei viser til at kunnskapen ein sit at med etter Jondalstunnelen er at 
tunneldriving i desse fjellmassiva er økonomisk gunstig samanlikna med ei 
rekke andre prosjekt. Dei reagerer på at tunnelen ifølge 
forprosjektrapporten blir meir enn fire gongar så dyr som Jondalstunnelen 
meter for meter etter indeksjustering. 

– Me ber om at meterprisane vert grundig kvalitetssikra og at 
relevante referanseprosjekt vert lagt til grunn i endeleg rapport, skriv 
dei. 

Kommunane meiner også det er budsjettert med for liten grad av 
bompengefinansiering i forprosjektet. Dei viser til den årlege auken i trafikk i 
Jondalstunnelen, og at samanslåinga av kommunane Odda, Jondal og 
Ullensvang sannsynlegvis vil føra til meir trafikk på strekninga. Kommunane 
meiner også at skredfaren på vegen har vore underkommunisert, og at ein 
kan rekna med at ein større del av prosjektet kan finansierast gjennom 
rassikringsmidlar. 

 


